
FORTINUS DE SIMBIRITZI: SEGUNDA GHERRA 

MONDIALI 

S’agatant a manca de sa parti arta de bia Pitz’ e Serra, in is campus intre is scolas Brotzu, Levi, Giua e 

su lagu Simbiritzi. 

Fintzas de su cumentzu de is annus ‘40 iant pesau in totu s’ ìsula a su mancu unus 1500 postatzionis 

permanentis chi, paris cun is baterias militaris antiaèreas e antinavi, rapresentànt sa defensa de s’ ìsula 

in sa gherra.    

In totu s’ oru de mari quartesu nci fiat un’ “Arcu de cuntenimentu” po difendi su Gulfu de is sbarcus 

nemigus. 

Connotus fintzas comenti a “casematte”, fiant fraigaus cun ciumentu armau e po cunfundi su nemigu 

fiant fatus po parri cucureddus, domus, crèsias de sartu o nuraxis, comenti a su Nuraxi Diana e a su 

Nuraxi is Meris, adataus a postatzionis po is mitràllias o is cannonis. 

Custus de su Simbiritzi funt unus dexi e s’ agatant ancora in cunditzionis bellas, (mancai siant lassaus in 

abandonu, comenti a logu po vàndalus o po nci fuliai àliga). Si presentant a grupus foras de su chi 

assimbillat a una crèsia, connotu comenti a “Finta Chiesa”, stesiau de is àterus e chi parrit una cresiedda 

de sartu.   

De pagu, gràtzias a su traballu de voluntàrius, s’ est torrau decòru e memòria a custus sistemas fortificaus, 

testimonias stòricas de unu passau de suferèntzia ancora acanta in su tempus. 

 


